	Իրավական ակտի հիմնավորումը

	Կարգավորման ենթակա ոլորտի կամ խնդրի սահմանումը

	ՀՀ վարչապետի 2000թ. փետրվարի 8-ի № 44 որոշմամբ հաստատված օտարերկրյա պետությունների և միջազգային վարկատու կազմակերպությունների կողմից Հայաստանի Հանրապետության տարածքային կառավարման և ենթակառուցվածքների նախարարության համակարգին տրամադրված վարկային ու դրամաշնորհային միջոցների հաշվին նախապատրաստվող և իրականացվող ծրագրերի կառավարման խորհրդի (Խորհուրդ) կանոնադրության 7-րդ կետի «է» ենթակետի համաձայն՝ ծրագրի շրջանակներում տնտեսված միջոցների օգտագործման վերաբերյալ ՀՀ կառավարություն առաջարկություն է ներկայացնում Խորհուրդը` համաձայնեցնելով համապատասխան վարկատու կազմակերպության հետ:

	Առկա իրավիճակը

	2014թ. սեպտեմբերի 5-ին Հայաստանի Հանրապետության և Ասիական զարգացման բանկի միջև ստորագրվել է «Էլեկտրաէներգիայի հաղորդման ցանցի վերակառուցում» ծրագրի վարկային համաձայնագիր՝ 24 022 000 SDR-ին համարժեք չափով, որը համաձայնագրի կնքման պահին կազմել է 37 մլն ԱՄՆ դոլար, որից կարգավարման կառավարման ավտոմատացված համակարգի (SCADA) ընդլայնման բաղադրիչով` 13,6 մլն ԱՄՆ դոլար (ծրագիր իրականացնող` «Էլեկտրաէներգետիկական համակարգի օպերատոր» ՓԲԸ (այսուհետ՝ ԷԷՀՕ) և 220 կՎ 
«Ագարակ-2» և «Շինուհայր» ենթակայանների վերակառուցման բաղադրիչով` 23,4 մլն ԱՄՆ դոլար (ծրագիր իրականացնող` «Բարձրավոլտ էլեկտրացանցեր» ՓԲԸ (այսուհետ՝ ԲԷՑ): Ծրագրի մեկնարկ է ընդունվել 2015թ. փետրվարի 12-ը, ավարտը` 2019թ. դեկտեմբերի 31-ը: Ծրագրով նախատեսված վճարումների վերջնաժամկետ է սահմանվել 2020թ. հունիսի 30-ը:

Ծրագրի կարգավարման կառավարման ավտոմատացված համակարգի (SCADA) ընդլայնման բաղադրիչով ԷԷՀՕ և «Redinet CJSC (Հայաստան) և Siemens AG Osterreich (Ավստրիա)» կոնսորցիումի հետ կնքվել է SCADA/EMS համակարգերի ընդլայնման ու արդիականացման և պահուստային կարգավարական կառավարման կենտրոնի կառուցման գլխավոր կապալառուի պայմանագիր: Ըստ պայմանագրի աշխատանքները նախատեսվում է ավարտել 2019թ.-ին: Ծրագրի շրջանակներում իրականացված միջազգային մրցույթների և կնքված պայմանագրերի արդյունքներով խնայվել է մոտ 3,6 մլն ԱՄՆ դոլար: Հաշվի առնելով ծրագրի շրջանակներում վարկային միջոցների խնայողությունը և էներգահամակարգի հուսալի և անխափան աշխատանքն ապահովելու անհրաժեշտությունը, ԷԷՀՕ-ն առաջարկել է Ծրագրի շրջանակներում տնտեսված միջոցներից 954 000 ԱՄՆ դոլար գումարը նպատակաուղղել էներգահամակարգի հուսալի և անխափան աշխատանքն ապահովելու համար անհրաժեշտ տեխնոլոգիական տվյալների հաղորդման կրկնորդված կապուղիների անցկացման աշխատանքների իրականացմանը: Վերը նշված աշխատանքները կատարելու համար անհրաժեշտ է մոտ 846 049 եվրո (2019թ. փետրվարի 14-ին ՀՀ կենտրոնական բանկի կողմից սահմանված տարադրամների փոխարժեքով կազմում է 
953 581 ԱՄՆ դոլար, որից 897 227 ԱՄՆ դոլարը՝ սարքավորման և տեղադրման աշխատանքների, 56 354 ԱՄՆ դոլարը՝ չնախատեսված ծախսերի համար): Պահանջվող գումարի նախահաշվարկը (կցվում է) կատարվել է՝ հիմք ընդունելով ԷԷՀՕ-ի և Redinet/Siemens կոնսորցիումի միջև կնքված «ԿԿՈՒՏՀ/ԷԿՀ (SCADA/EMS) համակարգի արդիականացում և ընդլայնում» ծրագրի գլխավոր կապալառուի պայմանագրի միավոր արժեքները: Առաջարկը քննարկվել է 220 կՎ «Ագարակ-2» և «Շինուհայր» ենթակայանների վերակառուցման բաղադրիչով ծրագիր իրականացնող` «Բարձրավոլտ էլեկտրացանցեր» ՓԲԸ-ի հետ, որը հայտնել է առարկություններ չլինելու մասին իր դիրքորոշումը տնտեսված գումարների օգտագործման վերաբերյալ:

	Կարգավորման նպատակները

	Էներգահամակարգի հուսալի և անխափան աշխատանքն ապահովելու համար հրատապ և կարևոր է ապահովել անհրաժեշտ տեխնոլոգիական տվյալների հաղորդման կրկնորդված կապուղիները: Մասնավորապես՝ «Տաթև» ՀԷԿ-ը հանդիսանում է հայկական էներգահամակարգի կարևորագույն էլեկտրակայաններից մեկը, որն առանցքային դեր է կատարում Իրան-Հայաստան միջհամակարգային էլեկտրահաղորդման գծերով բեռի կարգավորման հարցում, ինչպես նաև մասնակցում է էներգահամակարգի հաճախականության կարգավորմանը` իրանական էներգահամակարգից առանձնացված ռեժիմով աշխատելու դեպքում: Հետևաբար, «Տաթև» ՀԷԿ-ից տեխնիկական տվյալների հաղորդման կապուղիների անխափան և հուսալի աշխատանքն ունի մեծագույն կարևորություն: «Տաթև» ՀԷԿ-«Շինուհայր» ե/կ կապուղին իրականացված է «Տաթև-3» 
110 կՎ միաշղթա օդային գծի հենարաններով անցկացված ամպրոպապաշտպան ճոպանում ներդրված օպտիկամանրաթելքային մալուխով /OPGW/: Հաշվի առնելով «Տաթև-3» 110 կՎ ռելիեֆային բարդ ուղեծիրը, չի բացառվում օդային գծի կամ օպտիկական մալուխի վնասումը, ինչի դեպքում կվնասվի «Տաթև» ՀԷԿ-«Շինուհայր» ե/կ կապուղին, և չեն կարող հաղորդվել կարևոր նշանակության տեխնոլոգիական տվյալները:

Ելնելով վերը նշված հանգամանքներից՝ առաջարկվում է «Տաթև-1,2» 110 կՎ երկշղթա օդային գծի /երկարությունը 7 կմ/ հենարաններով անցկացնել ամպրոպապաշտպան ճոպանում ներդրված օպտիկամանրաթելքային մալուխ, ինչի արդյունքում կապահովվի «Տաթև» ՀԷԿ-«Շինուհայր» ե/կ կապուղու հուսալի ռեզերվացումը: Զագնեզուրի էներգահանգույցից տվյալների հաղորդումը, ինչպես նաև կարևորագույն համակարգային ավտոմատիկաների /ԲԱՀԱ, «Մեղրի-1,2» 220 կՎ օդային գծի բեռի կարգավորման ավտոմատիկա/ աշխատանքն իրականացվում է Երևանի մետրոպոլիտենի «Երիտասարդական» կայարան-«Գործարանային» կայարան-«Հարավային» ե/կ - ԵրՋԷԿ- 
«Արարատ-2» ե/կ կապուղու օպտիկամանրաթելքային մալուխով: Հաշվի առնելով այն հանգամանքը, որ կապուղին ունի բարդ ուղեծիր` անցնում է մետրոպոլիտենի ստորգետնյա ուղիներով, «Հարավային-2», «Արարատ-2» 110 կՎ օդային գծերի հենարաններով, բարձր է օպտիկամանրաթելքային մալուխի վնասվելու հավանականությունը /շահագործման ընթացքում գրանցվել է 3 վթարային դեպք/, ուստի առաջարկվում է «Նաիրի» 220 կՎ օդային գծի /երկարությունը 23 կմ/ և «Էրեբունի» 220 կՎ օդային գծի /երկարությունը 48 կմ/ հենարաններով անցկացնել ամպրոպապաշտպան ճոպանում ներդրված օպտիկամանրաթելքային մալուխ, ինչի արդյունքում Զագնեզուրի էներգահանգույցի հետ կտեսղծվի կապի նոր ֆիզիկական օղակ Կենտրոնական կարգավարական կենտրոնի և «Արարատ-2» ենթակայանի միջև` ԵրՀԷԿ-«Շահումյան-2» ե/կ-«Հաղթանակ» ե/կ-ԵրՋԷԿ-«Արարատ-2» ե/կ կապուղով: Նաիրիտ-1,2 110 կՎ օդային գծից միացվել է 1,5 կմ ճյուղավորումով 110 կՎ Սպայկա ենթակայանը: Երևան ՋԷԿ-ի հուսալի աշխատանքն ապահովելու նպատակով Երևան ՋԷԿ-ում, 110 կՎ Նաիրիտ և Սպայկա  ենթակայաններում տեղադրվել են դիֆերենցիալ պաշտպանության միկրոպրոցեսորային սարքվածքներ (ДЗЛ), որոնց աշխատանքն ապահովելու համար անհրաժեշտ է տեղադրել օպտիկամանրաթելքային մալուխ Երևանի ՋԷԿ-ից Նաիրիտ 110 կՎ ենթակայան և ճյուղավորումով դեպի Սպայկա 110 կՎ ենթակայան: Միաժամանակ կապահովվի նաև նշված ենթակայաններից տեխնոլոգիական տվյալների հաղորդումը ու կարգավարական կապը: Նշված աշխատանքների ծավալները չէին ներառվել Կարգավարման կառավարման ավտոմատացված համակարգի (SCADA) ընդլայնման բաղադրիչի շրջանակներում, պայմանավորված ԷԷՀՕ-ի մասով վարկային միջոցների սահմանափակ լինելու հանգամանքով: 

	Նախագծի մշակման գործընթացում ներգրավված ինստիտուտները և անձինք  

	ՀՀ տարածքային կառավարման և ենթակառուցվածքների նախարարություն և ԷԷՀՕ:

	Ակնկալվող արդյունքը

	Նախատեսված կապուղիների իրականացման արդյունքում կտրուկ կբարձրանա էներգահամակարգի կապուղիների աշխատանքի ճկունությունը, անվտանգությունն ու հուսալիությունը, ինչը կնպաստի էներգահամակարգի անխափան, անվտանգ և հուսալի կարգավարմանը և աշխատանքին:

	Այլ տեղեկություններ (եթե այդպիսիք առկա են)

	2019թ. հունիսի 24-ին Խորհուրդը քննարկել է Ծրագրի շրջանակներում տնտեսված միջոցների օգտագործման առավել արդյունավետ ուղղությունները և որոշել (որոշումը կցվում է) հավանություն տալ Ծրագրի շրջանակներում տնտեսված միջոցների հաշվին էներգահամակարգի հուսալի և անխափան աշխատանքն ապահովելու համար անհրաժեշտ տեխնոլոգիական տվյալների հաղորդման կրկնորդված կապուղիների անցկացման աշխատանքների իրականացման նպատակով օգտագործելու վերաբերյալ առաջարկությանը: Առաջարկության վերաբերյալ ստացվել է Ասիական զարգացման բանկի համաձայնությունը (կցվում է):   


Տ Ե Ղ Ե Կ Ա Ն Ք
«ԱՍԻԱԿԱՆ ԶԱՐԳԱՑՄԱՆ ԲԱՆԿԻ ԱՋԱԿՑՈՒԹՅԱՄԲ ԻՐԱԿԱՆԱՑՎՈՂ «ԷԼԵԿՏՐԱԷՆԵՐԳԻԱՅԻ ՀԱՂՈՐԴՄԱՆ ՑԱՆՑԻ ՎԵՐԱԿԱՌՈՒՑՈՒՄ» ՎԱՐԿԱՅԻՆ ԾՐԱԳՐԻ ՇՐՋԱՆԱԿՆԵՐՈՒՄ ՏՆՏԵՍՎԱԾ ՄԻՋՈՑՆԵՐԻ ՕԳՏԱԳՈՐԾՄԱՆ ԱՌԱՋԱՐԿՈՒԹՅԱՆԸ ՀԱՄԱՁԱՅՆՈՒԹՅՈՒՆ ՏԱԼՈՒ ՄԱՍԻՆ» 
ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
«Ասիական զարգացման բանկի աջակցությամբ իրականացվող «Էլեկտրաէներգիայի հաղորդման ցանցի վերակառուցում» վարկային ծրագրի շրջանակներում տնտեսված միջոցների օգտագործման առաջարկությանը համաձայնություն տալու մասին» ՀՀ կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում:
Տ Ե Ղ Ե Կ Ա Ն Ք
«ԱՍԻԱԿԱՆ ԶԱՐԳԱՑՄԱՆ ԲԱՆԿԻ ԱՋԱԿՑՈՒԹՅԱՄԲ ԻՐԱԿԱՆԱՑՎՈՂ «ԷԼԵԿՏՐԱԷՆԵՐԳԻԱՅԻ ՀԱՂՈՐԴՄԱՆ ՑԱՆՑԻ ՎԵՐԱԿԱՌՈՒՑՈՒՄ» ՎԱՐԿԱՅԻՆ ԾՐԱԳՐԻ ՇՐՋԱՆԱԿՆԵՐՈՒՄ ՏՆՏԵՍՎԱԾ ՄԻՋՈՑՆԵՐԻ ՕԳՏԱԳՈՐԾՄԱՆ ԱՌԱՋԱՐԿՈՒԹՅԱՆԸ ՀԱՄԱՁԱՅՆՈՒԹՅՈՒՆ ՏԱԼՈՒ ՄԱՍԻՆ» 
ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ
«Ասիական զարգացման բանկի աջակցությամբ իրականացվող «Էլեկտրաէներգիայի հաղորդման ցանցի վերակառուցում» վարկային ծրագրի շրջանակներում տնտեսված միջոցների օգտագործման առաջարկությանը համաձայնություն տալու մասին» ՀՀ կառավարության որոշման նախագծի ընդունման կապակցությամբ այլ իրավական ակտեր ընդունել անհրաժեշտ չէ:
